
Føroysk lesandi uttanlands geva ikki sitandi samgongu góð skoðsmál. Veljarakanning millum føroysk lesandi 
uttanlands gevur samgonguni 11 tingfólk, og tá fær Miðflokkurin eitt tingfólk meira enn hann hevur

Rógvi Nybo

Tað eru ikki góð skoðsmál, 
sitandi samgonga fær mill­
um føroysk lesandi uttan­
lands. Sosialurin hevur, í 
samstarv við Studna, gjørt 
eina veljarakanning millum 
føroysk lesandi uttanlands.

Sambært hesari kann­
ingini hevði samgongan 
fingið 30,5 prosent av at­
kvøðunum, ella 11 tingfólk. 
Sambandsflokkurin hevði 
fingið fimm tingfólk, meðan 
Fólkaflokkurin og Miðflokk­
urin høvdu fingið trý ting­
fólk hvør. 

Andstøðan hevði hin­
vegin fingið 69,5 prosent av 
atkvøðunum og 22 tingfólk 
tilsamans. Tjóðveldi hevði 
verið størsti flokkur við 
níggju tingfólkum, Javnað­
arflokkurin hevði fingið átta 
tingfólk og Framsókn hevði 
fingið fimm tingfólk. Nýtt 
Sjálvstýri hevði ikki sloppið 
inn.

Til løgtingsvalið komandi 
hava 670 lesandi uttanlands 
skrásett seg at atkvøða. 
Hetta svarar til gott 45 
prosent av teimum, ið lesa 
uttanlands. Av teimum 
tilsamans 36.458 føroy­

ingunum, ið hava atkvøðu­
rætt til løgtingsvalið, svarar 
hetta til 1,8 prosent av veljar­
unum. Sostatt flyta hesar at­
kvøðurnar ikki nógv einsa­
mallar. Hinvegin eru tað ofta 
bert fáar atkvøður, ið gera av 
um tingsessur fellur til ein 
ella hin flokkin.

Uppgerðin, sum vísir 
hvussu nógvir føroyingar 
búgva uttanlands í lestrar­
ørindum, er gjørd í samstarv 
við Studna, ið umsitur og 
skrásetur ferðastuðulsum­
sóknir hjá lesandi uttan­
lands. Sambært hagtølunum 
hjá Studna vóru 1.523 lesandi 

føroyingar uttanlands. Hetta 
er bygt á talið á umsóknum 
um ferðastuðul, so tað er 
gjørligt at talið er eitt lítið vet 
hægri. 647 lesandi uttanlands 
hava fingið innbjóðing at 
verða við í kanningini, og 
255 av hesum tóku av. Tey 
lesandi vóru eisini spurd, um 
tey hava søkt um upptøku á 
vallista í Føroyum, soleiðis at 
tey sleppa at velja. Úrslitini 
eru vektað, so tey samsvara 
við hvussu nógv lesandi hava 
skrásett seg hjá kommunun­
um.

Kanningin:

Flokkur	 Atkvøður (%)	 Tingmenn
Fólkaflokkurin	 8,1	 3
Sambandsflokkurin	 14,8	 5
Javnaðarflokkurin	 24,3	 8
Nýtt Sjálvstýri	 1,9	 0
Tjóðveldi	 28,1	 9
Framsókn	 15,0	 5
Miðflokkurin	 7,9	 3

255 fólk hava svarað veljarakanningini 
Óvissan er +/- 2-5% 

16,2 % svaraðu, at tey høvdu atkvøtt blankt 
ella høvdu ikki farið á val.

Lesandi uttanlands 
vraka samgonguna

Føroysk lesandi uttanlands svara munandi øðrvísi enn veljarin í Føroyum. Sambandsflokkurin og Fólkaflokkurin 
fáa toyggið, meðan Miðflokkurin hevði gingið fram, um hesi umboðaðu allan veljaraskaran

